Os seguintes textos deben permitirlle facer unha redacción sobre a Revolución Gloriosa. Tendo en conta os documentos e o seu contexto, debe atender cando menos ás causas da revolución e ao seu desenvolvemento, así como ás principais medidas do Goberno Provisional e ás características da Constitución de 1869. (5 puntos) 

Doc. 1. Programa revolucionario da Xunta de Málaga, 25 de setembro de 1868:
 “Os que subscriben, cidadáns que pertencen á Xunta revolucionaria e provisional de Málaga, propóñenlle a esta o seguinte: 
Primeiro. Que inmediatamente se redacte e publique un manifesto con estas bases principais: A destitución da monarquía reinante. O sufraxio universal e libre. Unidade de foros. Abolición das quintas e das matrículas de mar. Unha soa cámara […]. Liberdade de imprenta sen depósito, fianza nin editor responsable. Inviolabilidade do domicilio e da correspondencia. Liberdade de ensinanza […]. Liberdade de cultos, de comercio e de asociación. Abolición da pena de morte”. 

Doc. 2. Establecemento do sufraxio universal, 9 de novembro de 1868: 
“O goberno provisional, que non descoñece nin esquiva a grande responsabilidade que bota sobre si ao someter o principio do sufraxio universal a un decreto tan indispensable, como desexado, ten unha necesidade […] de expoñer con sinceridade […] os motivos que o impulsaron a resolver do xeito que vai levalo a efecto. […]
 A mesma gravidade dos problemas que a Nación está chamada a resolver, obrigou tamén ao Goberno a restrinxir os seus naturais desexos de darlle ao sufraxio a maior extensión posible, ao fixar a idade en que se pode exercer tan prezado dereito”. 

Doc. 3. A Constitución de 1869: 
“A nación española, e no seu nome as Cortes constituíntes, elixidas por sufraxio universal, desexando afianzar a xustiza, a liberdade e a seguridade e promover o ben de cantos vivan en España, decretan e sancionan a seguinte Constitución […]: 
Art. 2. Ningún español nin estranxeiro poderá ser detido nin preso a non ser por causa de delito. 
Art. 13. Ningún poderá ser privado temporal ou perpetuamente dos seus bens e dereitos, nin turbado na posesión deles, senón en virtude de sentenza xudicial. 
Art. 32. A soberanía reside esencialmente na nación, da cal emanan todos os poderes. 
Art. 33. A forma de goberno da nación española é a monarquía”.
	Moi deficiente (0-1)
	Resposta en branco (0)
 A resposta é unha paráfrase dos documentos (1)

	Deficiente (1,5-2)
	Contidos: Xeneralidades sobre a época (1,5) 
Uso dos documentos: a resposta prescinde dos documentos, e está elaborada como resposta a unha pregunta teórica (2) 
Redacción: texto no que abundan as imprecisións, palabras inventadas, frases incoherentes ou mal articuladas.

	Aprobado (2,5-3)
	Contidos: 
-Sinalar de forma xenérica as causas da revolución de 1868 (malestar político, económico e social). 
-Mencionar o pronunciamento militar de Cádiz e ao seu principal líder 
-Comentar o carácter democrático da revolución e do sistema político derivado da mesma. 
-Referenciar os trazos fundamentais da constitución de 1869: sufraxio universal masculino, soberanía popular, monarquía... 
Uso dos documentos: os documentos cítanse na redacción 
Redacción: texto formalmente correcto, pero expresión demasiado simple.

	Notable (3,5-4)
	Contidos (ademais do esixido para o aprobado, afondar no comentario nalgunha das seguintes cuestións): 
-Explicar os factores que desencadean a Gloriosa revolución.
 -Sinalar os seus principais líderes militares e políticos 
-Referir o desenvolvemento do proceso revolucionario (alianzas políticas, formación de xuntas revolucionarias de ideario democrático, enfrontamento das tropas realistas e revolucionarias, exilio da raíña...). -Facer fincapé no feito de que os demócratas son excluídos do goberno provisional. 
-Mencionar varias das medidas tomadas polo goberno provisional: convocatoria de eleccións a cortes constituíntes, recoñecemento de amplas liberdades, disolución das xuntas revolucionarias... 
-Afondar nas características da constitución de 1869: clara división de poderes, liberdade de cultos, dereito de reunión, de asociación, sistema bicameral... 
-Sinalar o establecemento da monarquía de Amadeu de Savoia como conclusión da revolución.
 Uso dos documentos ademais do esixido para o aprobado, no comentario se fai referencia aos 
obxectivos propostos polos revolucionarios (doc.1), se sinala a importancia do dereito ao sufraxio (doc. 2) e se relaciona de xeito explícito algún dos artigos do doc. 3 co contido da Constitución. 
Redacción: correcta e texto coherente

	Sobresaliente (4,5-5)
	Contidos (ademais do esixido para o notable no comentario recóllese unha ou varias das seguintes cuestións): 
-Mencionar o Pacto de Ostende e os seus integrantes como o paso previo á revolución de setembro de 1868. 
-Comentar as reivindicacións sociais das xuntas revolucionarias en consonancia co carácter popular do proceso revolucionario: supresión de quintas, abolición dos consumos, recoñecemento do dereito de asociación... 
-Enumerar outras medidas menos coñecidas do goberno provisional: creación da peseta, reorganización da milicia nacional, emancipación dos fillos dos escravos, decreto de liberdade de ensinanza...
 -Facer fincapé no progresivo distanciamento das clases populares integradas nas xuntas revolucionarias respecto dos grupos burgueses ata o momento marxinados do poder político e que organizaran a revolución (revolución falseada) 
-Comentar a fragmentación política resultante das eleccións a cortes constituíntes, a cal será un factor de inestabilidade durante todo o Sexenio Democrático. 
-Sinalar a constitución de 1869 como a máis avanzada de todo o s.XIX. 
-Mencionar a rexencia de Serrano como paso político previo á monarquía de Amadeu de Savoia. 
Uso dos documentos (ademais do esixido para o notable no comentario analízase en profundidade algún dos documentos): 
-A resposta relaciona as demandas recollidas no doc. 1 coa restrición de dereitos e liberdades propias do moderantismo e da constitución de 1845 
-Comentar as limitacións impostas ao sufraxio universal (idade, sexo) (doc, 2) 
-Relacionar de xeito explícito o artigo 33 do documento 3 con un dos obxectivos do goberno provisional de procura dun novo rei 
Redacción: correcta e precisa, facendo uso do vocabulario específico. O texto está ben articulado e argumentado 



